
39. F’xi każijiet, il-banek ippreżentaw ilmenti rigward l-istess kontribuzzjonijiet kemm 

quddiem il-qrati nazzjonali kif ukoll quddiem il-QĠUE. Kif osserva l-SRB fil-kontijiet tiegħu, id-

divulgazzjoni tal-ammonti sħaħ bħala obbligazzjonijiet kontinġenti, kemm fil-livell Ewropew 

kif ukoll f’dak nazzjonali, inevitabilment twassal għal kalkolu doppju. Anki jekk ir-rikorrenti 

jirbħu l-każijiet tagħhom, huma jiġu rimborżati darba biss. Għalhekk, l-SRB ikkalkula darbtejn 

ammont ta’ EUR 149 miljun, li fl-istess ħin kien ġie kkontestat quddiem il-qrati nazzjonali u 

tal-UE. 

40. L-appelli nazzjonali tal-2017 u l-każijiet ippreżentati quddiem il-qrati nazzjonali huma 

ttrattati mit-tliet awtoritajiet nazzjonali ta’ riżoluzzjoni rispettivament responsabbli. Tnejn 

minn dawn l-awtoritajiet nazzjonali ta’ riżoluzzjoni ddikjaraw li minħabba n-nuqqas ta’ 

kwalunkwe sentenza preċedenti dwar il-kwistjoni, ma kienx possibbli tiġi vvalutata l-

probabbiltà tal-eżitu tal-proċedimenti mibdija. 

Obbligazzjonijiet kontinġenti relatati mal-kontribuzzjonijiet amministrattivi  

41. Kull sena, l-SRB jiġbor kontribuzzjonijiet amministrattivi biex jiffinanzja l-ispejjeż 

operatorji tiegħu. F’Jannar 2018, daħlet fis-seħħ is-sistema finali ta’ kontribuzzjonijiet għan-

nefqiet amministrattivi tal-Bord Uniku ta’ Riżoluzzjoni27, li ħolqot sistema permanenti għall-

kontribuzzjonijiet amministrattivi. Abbażi tar-Regolament il-ġdid, il-banek kollha li jaqgħu fi 

ħdan il-kamp ta’ applikazzjoni tar-Regolament dwar l-SRM fid-19-il Stat Membru parteċipanti 

jkollhom jikkontribwixxu għan-nefqa amministrattiva tal-SRB. Għall-kuntrarju tal-

kontribuzzjonijiet ex ante li jiġu ttrasferiti lill-SRF, il-kontribuzzjonijiet amministrattivi ma 

jinġabrux permezz tal-awtoritajiet nazzjonali ta’ riżoluzzjoni iżda direttament mill-SRB. 

42. Sa tmiem l-2017, il-pagamenti proviżorji għall-kontribuzzjonijiet amministrattivi kienu 

jinġabru taħt is-sistema tranżitorja28. Taħt dan ir-Regolament preċedenti, l-SRB kien jiġbor il-

pagamenti mill-banek li kienu jaqgħu taħt ir-responsabbiltà diretta tiegħu (ara t-Tabella 4). 

Dawn il-pagamenti bil-quddiem fuq il-kontribuzzjonijiet amministrattivi kienu jintużaw biss 

biex ikopru n-nefqa amministrattiva tiegħu matul il-perjodu proviżorju minn Novembru 2014 

                                                 

27 Ir-Regolament Delegat tal-KE (UE) Nru 2017/2361.  
28 Stabbilita bir-Regolament ta' Delega tal-Kummissjoni (UE) Nru 1310/2014. 

sa Diċembru 2017. F’konformità mal-linji gwida kontabilistiċi tal-KE, dawn il-pagamenti bil-

quddiem kienu rikonoxxuti bħala dħul sal-livell tal-infiq tas-sena. L-ammonti pendenti ta’ 

pagamenti bil-quddiem kienu jitniżżlu bħala prefinanzjament fit-tul riċevut (mingħand il-

kontributuri). 

Tabella 4: Pagamenti miġbura mill-SRB bis-sistema proviżorja u s-sistema finali għall-

kontribuzzjonijiet amministrattivi 

Sistema proviżorja 2018 2017 2016 2015 
Għadd ta’ banek 0 103 112 114 
Ammonti totali mħallsa 0 83 004 442 56 673 870 21 829 111 
 
Sistema finali 2018 2017 2016 2015 
Għadd ta’ banek 2 729 2 819 2 963 3 060 
Ammonti totali mħallsa 91 368 435 83 004 442 56 673 870 21 829 111 

Sors: l-SRB; ammonti f’EUR. 

43. Fl-2018, l-SRB ikkalkula l-kontribuzzjonijiet amministrattivi finali tiegħu għall-perjodu 

mill-2015 sal-201829. Għall-2017, dawn ammontaw għal madwar EUR 83 miljun30 u nġabru 

mingħand 2 819-il bank31 (ara t-Tabella 4). Il-pagamenti mħallsa taħt is-sistema proviżorja 

naqqsu l-ammonti pendenti li kellhom jitħallsu mill-banek rispettivi. 

44. L-ebda appell jew każ ta’ tilwim kontra l-pagamenti proviżorji jew (fl-2018) il-

kontribuzzjonijiet amministrattivi kkalkulati ma huwa attwalment pendenti. Għalhekk, l-SRB 

ma ddivulgax obbligazzjonijiet kontinġenti għas-snin 2017 u 2016. 

Obbligazzjonijiet kontinġenti relatati mal-ispejjeż legali 

45. L-SRB jista’ jkollu jikkumpensa kwalunkwe rikorrent li jirbaħ każ għall-ispejjeż legali 

tiegħu. Madankollu, l-SRB ma rreġistra jew iddivulga l-ebda provvediment jew obbligazzjoni 

                                                 

29 Novembru u Diċembru 2014 kienu meqjusa bħala parti mis-sena finanzjarja 2015. 
30 L-istituzzjonijiet sinifikanti ħallsu madwar 95 % ta’ dawn il-kontribuzzjonijiet. 
31 L-għadd differenti ta’ banek meta mqabbel mal-ġbir tal-kontribuzzjonijiet ex ante li jiġu 

ttrasferiti lill-SRF huwa dovut għal approċċi differenti: il-kontribuzzjonijiet amministrattivi 
jinġabru f’livell konsolidat, filwaqt li l-kontribuzzjonijiet ex ante li jiġu ttrasferiti lill-SRF jinġabru 
fil-livell ta’ entità unika, billi jeħtieġ li dawn jinġabru mill-awtoritajiet nazzjonali ta’ riżoluzzjoni. 

kontinġenti għall-ispejjeż legali fil-kontijiet annwali finali tiegħu għall-2016 u għall-2017. 

Madankollu, fuq il-bażi tal-għadd u l-kumplessità tal-każijiet ta’ tilwim, jista’ jirriżulta 

ammont rilevanti. 

Informazzjoni addizzjonali relatata ma’ każijiet ta’ tilwim 

46. Il-proċedimenti legali mibdija kontra l-SRB u l-Awtoritajiet Nazzjonali ta’ Riżoluzzjoni 

(ANR) jaffettwaw b’mod negattiv ir-riżorsi finanzjarji u umani tagħhom. L-ispejjeż se 

jiġġarrbu direttament minn dawn l-awtoritajiet u konsegwentement mill-banek kollha 

permezz tal-kontribuzzjonijiet tagħhom. Fl-2017, l-SRB impenja EUR 10,9 miljun għal servizzi 

legali esterni relatati ma’ każijiet ta’ tilwim għas-snin ta’ wara. Fi tmiem is-sena 2017, minn 

tmien ekwivalenti għall-full time (FTEs) fis-servizz legali tal-SRB, erbgħa kienu qed jittrattaw 

każijiet ta’ tilwim. Fl-2018, sitt impjegati oħra kellhom jiġu rreklutati għat-tim legali . 

Parti II: Obbligazzjonijiet kontinġenti tal-Kummissjoni  

47. Il-Kummissjoni Ewropea kkonfermat li fil-31 ta’ Diċembru 2017 ma kien hemm l-ebda 

obbligazzjoni kontinġenti li kienet tirriżulta mill-kompitu tagħha skont ir-Regolament dwar l-

SRM. 

48. Fl-2017, il-Kummissjoni approvat l-ewwel deċiżjoni ta’ riżoluzzjoni 32, meħuda mill-SRB 

fis-7 ta’ Ġunju 2017. F’dan ir-rigward, 30 każ legali ġew ippreżentati quddiem il-QĠUE kontra 

l-Kummissjoni33. 

49. Abbażi tal-valutazzjoni kontabilistika tagħha, il-Kummissjoni ddeċidiet li ma tiddivulga l-

ebda obbligazzjoni kontinġenti għal dawn il-każijiet, billi rraġunat li l-ebda rikorrent ma kien 

wera b’mod suffiċjenti r-responsabbiltà mhux kuntrattwali tal-Kummissjoni34 ,u li għalhekk il-

ħruġ ta’ riżorsi relatat ma’ każijiet ta’ riżoluzzjoni huwa remot. Barra minn hekk, il-

Kummissjoni ddikjarat li l-pretensjonijiet kollha għad-danni kienu prematuri, minħabba li 

                                                 

32 Approvazzjoni tad-deċiżjoni ta’ riżoluzzjoni rigward il-Banco Popular Español S.A. (BPE). 
33 Il-Kummissjoni hija l-uniku konvenut f’wieħed biss minn dawn it-30 każ. 
34 Ir-rikorrenti għandhom juru ksur suffiċjentement serju mill-istituzzjoni, ta’ regola tal-liġi 

maħsuba biex tagħti drittijiet lill-individwi, id-dannu reali sofrut mir-rikorrent, u rabta kawżali 
diretta bejn l-att illegali u d-dannu. 

kien għad ma hemmx deċiżjoni finali dwar jekk l-azzjonisti u l-kredituri tal-BPE jiġux 

ikkumpensati jew le, abbażi tal-prinċipju li "l-ebda kreditur ma jmur agħar" u l-valwazzjoni 

finali tad-differenza fit-trattament fir-riżoluzzjoni. Għalhekk, il-Kummissjoni ddikjarat li fuq il-

bażi tal-esperjenza komprensiva tagħha, l-ebda riskju finanzjarju ma seta’ jirriżulta minn 

dawn il-każijiet. 

50. Fuq il-bażi tal-eżami tal-kampjun, il-QEA sabet li ċerti applikanti ddikjaraw li l-

kundizzjonijiet neċessarji għal responsabbiltà mhux kuntrattwali tal-Unjoni (ara l-

paragrafu 49) ġew issodisfati. Il-QEA tosserva li, fil-fatt, f’dan l-istadju mhuwiex faċli li jsiru 

previżjonijiet fid-dawl tal-fatt li l-qafas legali ta’ riżoluzzjoni huwa relattivament ġdid u joħloq 

sistema legali kumplessa, speċifika u mingħajr preċedent. Minħabba l-fatt li l-ebda deċiżjoni 

finali ma kienet għadha ttieħdet dwar il-valwazzjoni finali tad-differenza fit-trattament fir-

riżoluzzjoni u l-fatt li l-biċċa l-kbira mill-applikanti kienu għadhom ma kkwantifikawx id-danni 

allegati tagħhom għal dik is-sena, l-eżitu possibbli tal-proċedimenti ma setax jiġi stmat.  

51. Barra minn hekk, il-Kummissjoni ma rreġistrat jew iddivulgat l-ebda provvediment jew 

obbligazzjoni kontinġenti għall-ispejjeż legali fil-kontijiet finali tagħha għall-2017, minħabba li 

hija vvalutat li r-riskju kien remot (ara l-paragrafu 49).  

52. Bħala informazzjoni addizzjonali, għandu jiġi osservat li l-Kummissjoni ġiet infurmata 

dwar proċedimenti ċivili, li nbdew f’Marzu 2018, quddiem Qorti tal-Istati Uniti rigward ir-

riżoluzzjoni tal-BPE. F’Awwissu 2018, wara l-preżentazzjoni tal-kontijiet tagħha għall-2017, il-

Kummissjoni ġiet innotifikata wkoll dwar proċedimenti ta’ arbitraġġ fir-rigward ta’ din ir-

riżoluzzjoni kontra r-Renju ta’ Spanja. Madankollu, il-Kummissjoni mhijiex parti f’dawn il-

proċedimenti.  

Parti III: Obbligazzjonijiet kontinġenti tal-Kunsill  

53. F’ittra tar-rappreżentazzjonijiet, l-uffiċjal tal-kontabbiltà tal-Kunsill iddikjara li fil-

31 ta’ Diċembru 2017 ma kien hemm l-ebda obbligazzjoni kontinġenti li kienet tirriżulta mit-

twettiq tal-kompiti tiegħu skont ir-Regolament dwar l-SRM. 

54. Il-Kunsill ma kien involut fl-ebda deċiżjoni ta’ riżoluzzjoni fl-2017, iżda sas-

26 ta’ Ottubru 2017 huwa kien suġġett għal każ legali ppreżentat quddiem il-QĠUE li rriżulta 

mir-riżoluzzjoni tal-BPE. Madankollu, l-ebda obbligazzjoni kontinġenti ma ġiet iddivulgata fil-

kontijiet finali tal-Kunsill għall-2017, billi l-probabbiltà ta’ ħruġ ta’ riżorsi mill-baġit tal-UE 

rigward dan il-każ ġiet ivvalutata bħala remota. 

KONKLUŻJONIJIET U RAKKOMANDAZZJONIJIET 

55. Il-gwida kontabilistika tal-SRB għadha fi stat ta’ abbozz. Għalkemm l-SRB jista’ jkollu 

jikkumpensa l-ispejjeż legali lil kwalunkwe rikorrent li jirbaħ każ, huwa ma rreġistra jew 

iddivulga l-ebda provvediment jew obbligazzjoni kontinġenti għall-ispejjeż legali fil-kontijiet 

annwali finali tiegħu għall-2016 u għall-2017. 

 
Rakkomandazzjoni 1 

Minħabba ż-żieda fl-għadd ta’ każijiet ta’ obbligazzjonijiet kontinġenti u l-kumplessità tagħhom, il-

QEA ttenni r-rakkomandazzjoni tagħha mir-rapport tas-sena li għaddiet35. Jenħtieġ li l-SRB jiffinalizza 

u japprova l-abbozz ta’ gwida kontabilistika tiegħu. Il-gwida kontabilistika għandha tiġi applikata bis-

sħiħ għall-kontijiet tiegħu għall-2018 u għandha tinkludi l-proviżjonament jew id-divulgazzjoni tal-

ispejjeż legali. 

Data mmirata għall-implimentazzjoni: Preżentazzjoni tal-kontijiet tal-SRB għall-2018. 

56. Fil-kontijiet tiegħu għall-2017, f’konformità mal-fatti msemmija fil-paragrafi 19 u 20, l-

SRB iddikjara li, fir-rigward tal-każijiet ta’ tilwim li jirrigwardaw il-BPE, ma ġewx identifikati 

kriterji raġonevoli sabiex issir stima aċċettabbli tal-impatt finanzjarju potenzjali involut36. 

Dan jista’ jkun aċċettabbli għall-kontijiet għall-2017. Il-Kummissjoni ma ddivulgatx 

obbligazzjonijiet kontinġenti għall-2017. Għall-obbligazzjonijiet kontinġenti tiegħu li 

jirriżultaw minn kontribuzzjonijiet ex ante li jiġu ttrasferiti lill-SRF, l-SRB iddivulga l-ammonti 

massimi li huma f’riskju. L-obbligazzjonijiet kontinġenti jistgħu jiżviluppaw b’mod li ma kienx 

inizjalment mistenni. Għalhekk, dawn għandhom jiġu kontinwament ivvalutati. 

                                                 

35  Ir-Rapport tal-QEA skont l-Artikolu 92(4) tar-Regolament (UE) Nru 806/2014 għas-sena 
finanzjarja 2016; ir-Rakkomandazzjoni 2, p. 11. 

36 Il-kontijiet annwali finali tal-SRB, K), il-paġna 33. 

Rakkomandazzjoni 2 

Fuq il-bażi ta’ data disponibbli bħall-pretensjonijiet kwantifikabbli, id-deċiżjonijiet tal-qorti u data 

storika, jenħtieġ li l-SRB u l-Kummissjoni jivvalutaw mill-ġdid u bir-reqqa s-sitwazzjoni għall-kontijiet 

tagħhom għall-2018. Din il-valutazzjoni għandha ssir f’konformità mar-Regola tal-Kontabbiltà Nru 10 

tal-UE: “Provisions, contingent labilities and contingent assets” (Provvedimenti, obbligazzjonijiet 

kontinġenti u assi kontinġenti). 

Data mmirata għall-implimentazzjoni: Preżentazzjoni tal-kontijiet għall-2018. 

57. Għall-kontijiet tiegħu għall-2017, l-SRB ddependa kompletament fuq l-awtoritajiet 

nazzjonali ta’ riżoluzzjoni f’dak li jirrigwarda l-appelli nazzjonali u l-proċedimenti fil-qrati 

nazzjonali. Id-disponibbiltà ta’ informazzjoni affidabbli hija ta’ importanza kbira, b’mod 

partikolari b’kont meħud tal-għadd u l-kumplessità tal-każijiet, kif ukoll tal-fatt li l-

awtoritajiet nazzjonali ta’ riżoluzzjoni għandhom informazzjoni dwar ir-riskji finanzjarji tal-

SRB, li jistgħu jirrikjedu d-divulgazzjoni tal-obbligazzjonijiet kontinġenti. L-SRB ma wettaqx 

kontrolli adegwati fuq l-informazzjoni pprovduta mill-awtoritajiet nazzjonali ta’ riżoluzzjoni, 

u lanqas ma rċieva dokumenti relatati mal-proċedimenti. Konsegwentement, fin-nuqqas ta’ 

kwalunkwe dokumentazzjoni, il-QEA ma setgħetx tivvaluta r-riskju finanzjarju ta’ dawn il-

proċedimenti għall-SRB.  

Rakkomandazzjoni 3 

F’konformità mal-istandards ta' kontroll intern, jenħtieġ li l-SRB jistabbilixxi proċeduri u kontrolli 

adegwati biex jiżgura l-preċiżjoni, il-kompletazza u l-puntwalità tal-informazzjoni riċevuta mill-

awtoritajiet nazzjonali ta’ riżoluzzjoni. Barra minn hekk, huwa għandu jiżgura li jkun hemm rendikont 

adegwat tal-entrati, sabiex il-QEA tkun tista’ twettaq il-kompiti tal-awditjar obbligatorji tagħha. 

Data mmirata għall-implimentazzjoni: Preżentazzjoni tal-kontijiet tal-SRB għall-2018. 

Dan ir-Rapport ġie adottat mill-Awla IV, immexxija mis-Sur Neven MATES, Membru tal-Qorti 

tal-Awdituri, fil-Lussemburgu fil-laqgħa tagħha tat-13 ta’ Diċembru 2018. 

Għall-Qorti tal-Awdituri 

Klaus-Heiner LEHNE 

President 

ANNESS 

SEGWITU GĦALL-KUMMENTI MIS-SNIN PREĊEDENTI 

Sena Kummenti tal-Qorti Status tal-azzjoni 
korrettiva (Ikkompletata 

/ Għadha għaddejja / 
Pendenti / M/A) 

2017 Jenħtieġ li l-SRB jistabbilixxi gwida kontabilistika dettaljata. 

Jenħtieġ li l-gwida kontabilistika tittratta wkoll il-proviżjonijiet 

għall-ispejjeż legali. 

Pendenti1 

2017 Jenħtieġ li l-SRB jintroduċi proċess adattat li jkun jinkludi 

sistema tal-IT, li tiżgura li kull tip ta’ obbligazzjonijiet 

kontinġenti jiġu kontabilizzati u rrappurtati b’mod xieraq. 

Jenħtieġ li l-ANR ikollhom aċċess għal din is-sistema tal-IT biex 

jirreġistraw l-obbligazzjonijiet kontinġenti kif meħtieġ. 

Pendenti2 

 

                                                 

1 Ara r-Rakkomandazzjoni 1. 
2 Ara r-Rakkomandazzjoni 4. 

TWEĠIBIET TAL-KUMMISSJONI GĦAR-RAPPORT TAL-QORTI 

EWROPEA TAL-AWDITURI 

skont l-Artikolu 92(4) tar-Regolament (UE) Nru 806/2014 dwar kwalunkwe 

obbligazzjoni kontinġenti (indipendentement minn jekk hux għall-Bord Uniku ta’ 

Riżoluzzjoni, il-Kunsill, il-Kummissjoni jew le) li tinħoloq b’riżultat tat-twettiq mill-

Bord Uniku ta’ Riżoluzzjoni, il-Kunsill u l-Kummissjoni tal-kompiti tagħhom skont dan 

ir-Regolament għas-sena finanzjarja 2017 

KUMMENTI 

50. Il-Kummissjoni tqis li la l-komplessità u n-novità tal-każijiet u lanqas l-ammont tad-danni 

mitluba ma jinfluwenzaw il-valutazzjoni tagħha li r-riskju ta’ ħruġ ta’ riżorsi ekonomiċi huwa 

wieħed remot. 

KONKLUŻJONIJIET U RAKKOMANDAZZJONIJIET 

Rakkomandazzjoni 2 

Il-Kummissjoni taċċetta r-rakkomandazzjoni. 


